http://www.berria.info/testua_ikusi.php?Saila=gaiak&Iturria=BERRIA&Data=2005-04-19&Produktua=BERRIA&Edizioa=00&Orria=028&Kont=805
2005-04-19                      836 hitz
ana tavora  - PSIKIATRA 

«Emakume asko zoriontsu bizi dira gizonaren menpeko izanik» 

Maitasunak emakumeen izatasunean duen eragina aztertu du Tavorak Bilbon. Dioenez, emakume askok neurriz kanpo balioztatzen dute maitasuna, euren kalterako. 

IÑIGO BILBAO - BILBO 

Ana Tavora psikiatra da bere sorterrian, Andaluzian (Espainia). Adimen osasunean aditua, arduratuta dago egunerokotasunak emakumeengan duen eraginarekin. Bilbon izan da, Emakumeari buruzko Dokumentazio eta Ikasketa Zentruak gonbidatuta, Emakumearen desioen eraketarako maitasunak duen garrantziaz berba egiteko. 
Maitasuna deitzen dugun hori benetan al da naturala? 

Gaia feminismoaren ikuspegitik aztertuz gero, argi dago maitasuna ez dela naturala. Ezer izatekotan, sistema zapaltzaile honek landu duen emozioa da, gizakion arteko menpekotasuna finkatzeko egina. Maitasuna aitzakia da gizona norberaren gainetik dagoela onartzeko. Lotura hori ez da naturala, sistemaren estrategia da, gizonaren agintea bermatzeko egina. 

Maitasunak, hortaz, emakumea askatu beharrean, lotu egiten du? 

Ez dut uste maitasunak horrenbesteko garrantzia izan behar duenik. Emakumea askatu edo menpeko egiteko beste, ez. Nire maitasun eredua berdinen artekoa da. Bestea maitatzeagatik norberaren izatasuna ezabatzera behartzen duen harremana ez dut ulertzen. Gertatzen da, eta hori esan egin behar da, badagoela maitasuna nortasunaren ardatz bihurrarazteko estrategia. Estrategia zitala, aitzakia bihurtu dutelako maitasuna emakumearen otzantasunari eusteko. 

Eta gizonari, zelan eragiten dio maitasunak? 

Gizonarentzat maitasunak ez du hainbesteko garrantzirik, beti izango duelako emakumeren bat gizon osoa izateko beharrezkoa duen maitasuna eta estimua emateko prest izango duena. Iruditzen zait gizonak nartzisistak direlafuntsean, handiusteak. Ez kasualitatez, gainera. Gero, jakina, bere nortasunaren alde afektiboa lantzeko norbaiten premia izaten dute. Baina ez dut uste huts hori gabeziatzat hartzen dutenik. Badira gizonak, noski, harreman horiek aldatzeko ahaleginetan dabiltzanak. Ispiluaren aurrean, baina, bere buruari zenbat balio duen aitortzeko joera izaten du gizonak. 

Emakumeak «haienak» direlako hiltzen dituzte gizonek. Maite duzuna hil dezakezu? 

Zitala da gero maitasun hori! Bat egitea da hori. Bestea badenik ukatzea. Besterik izan behar du maitasuna. Bestea bestetzat hartzea, hor dago koska. Norberarengandik berezia, ezberdina. Eta ezberdin horrek zu zeu ezberdin onartu, eta zaren bezalakoa maitatu behar zaitu. 'Nirea zelako' esaldian ez da bestekotasunik aitortzen. Beretzat bada bakarrik hartzen du bestea aintzat: bera maitatzeko, bera ulertzeko, bera osatzeko. Horretarako baino ez. Horrela ez bada, hil eta kito. Bere ustez, ez baitu beste ezertarako balio. 

Orgasmoa erdiestearekin batera askatasuna iragarri zitzaien emakumeei. Hala gertatu da ? Bai? 

Emakumearen izatasunaren ardatz nagusia maitasuna den heinean, sexu kontuek garrantzia galtzen dute. Kontraesankorra dirudien arren, hala da. Izan ere, emakumeak, menpekotasun egoera horretan sartuta, buruan maitatua eta aintzat hartua izatea besterik ez daukan bitartean, zaila izango zaio bere desioaz, bere gorputzaren plazerraz arduratzen hastea. 

Emakume askorentzat sexua eta maitasuna lotuta daude. Maitearekin bakarrik goza dezakete. Eta etxekoak behar bezala jagoten ez dituztelako, edo senarrari nahi duen guztia ematen ez diotelako, edo berarengandik espero den guztia emateko gai ez direlako, erruaren zentzuak hartuta bizi dira. Egoera horretan, ez da harritzekoa emakumeak bere buruari gozatzeko eskubidea ukatzea. Izatasuna maitasunean oinarritu behar izatearen ondorioak dira horiek.Gaur egun gero eta gehiago dira horrekin duda egiten duten emakumeak. Ez direla gaiztoak uste dute, ez dutela errurik sentitu behar, sexuaz gozatzeko eskubidea dutela onartzeko.Lanagatik ezagutu ditudan emakume askok, hala ere, gero eta argiago daukate plazerrak zenbaterainoko garrantzia daukan bikotearen barruan. Senarrari edo bikote lagunari argi eta garbi esaten diote: «Amaitu da ohean sartu, bularrak pare bat aldiz igurtzi eta barruraino sartzearena». Gizon askok emakumeaz arduratzen hasi behar izan dute sexuaz gozatzeko. 

Badira emakumeak euren feminitatea aldarrikatzen dutenak feminismoari erantzuteko. Emakumeen askapen mugimenduak huts egin du? 

Hori ez da mugimendu feministaren akatsa. Hor bada, batetik, emetasuna galtzeko beldurra, feministetaz irudi zakar eta zarpaila dutelako. Baina horren atzean bada, bestetik, hori baino arrazoi larriagoa: emakume asko zoriontsu bizi dira gizonaren menpeko izanik. Ulertzen latza egiten zaigun arren, emakume askori oso gogorra egiten zaiela bakardadea, eta nahiago dutela bigarren maila horretan bizi bakarrik baino. 

Feminismoa eta matxismoa txanpon beraren alde biak direla esan ohi da. 
Egia esan, ez dakit. Baina bai lelokeria! Arazoa, dena den, beste bat da: hierarkian oinarritutako zapalkuntza horrek berdin sufriarazten ditu emakumeak eta gizonak. Gakoa egoera bera gainditzea litzateke, ez jaun eta ez meneko. Gizonak ohartu behar dira horrenbesteko boterea arazo dela eurentzako ere. 

Emakumeak ez du morrontza eredu hori seme-alabekin berregiten? 

Ez, emakumeek eredu horren eta beste baten arteko kontraesana berregiten dute. Hara zer zioen lagun batek: amak emazte fina izateko sukaldari trebea izaten ikasi behar zuela esaten zion; baina bere amak gorroto zion sukaldeari. Barne gatazka hori da amek islatzen dutena. Agindua batetik: neskak on puska izan behar du, etxekoen jagole eta meneko, beti bigarren mailan. Bere gogoa bestetik: gogaituta nago, ezin dut gehiago. Horrek ez du kentzen ama askok betiko eredua berrindartzen ez dutenik, jakina. 

Familia, gaur egungo ereduan, baliagarri izan daiteke desberdintasun horiek guztiak gainditzeko? 

Gaur egungo ereduan, ez. Familia bera krisian dago bikote askorentzako itogarri bihurtu delako. Emakumeei ez die euren bizimodua autonomoki kudeatzen uzten, eta gizonei gaindiezinak zaizkien erantzukizunak inposatzen dizkie. Bikotea berregin egin behar da, nahitaez. 

Gizonik gabeko emakumea 'bizikletarik gabeko arrainaren parekoa' dela dio lelo feministak. 

Gauza ez da gizona ezabatzea. Gizona nahi duzula? Izan! Baina ez ezinbestean gizonaren premia daukazulako. Gizonari baietz eta ezetz esateko aukera izatea eta, zernahi aukeratuta ere, zure nortasunari eustea: Hori litzateke gakoa. 

